
1. Føremål og problemstillingar 

1.1 Bakgrunn 

Deloitte har i samsvar med bestilling frå kontrollutvalet iVestland fylkeskommune i sakene PS 7/19 og PS 

6/19 18.november 2019 utarbeidd ein prosjektplan for risiko- og vesentlegvurderingar og planar for 

forvaltningsrevisjon og eigarskapskontroll i Vestland fylkeskommune.  

1.2 Forvaltningsrevisjon 

I kommunelova § 23-3 går det fram at forvaltningsrevisjon inneber å gjere systematiske vurderingar av 

økonomi, produktivitet, regeletterleving, målinnfriing og verknader ut frå fylkestinget sine vedtak og 

føresetnader. Same lov § 23-2 bokstav c), pålegg kontrollutvalet å sjå til at det blir gjennomført 

forvaltningsrevisjon av fylkeskommunen si verksemd og av selskap som fylkeskommunen har 

eigarinteresser i. 

Kommunelova § 23-3 andre ledd stiller krav om at det skal utarbeidast ein plan for forvaltningsrevisjon: 

Kontrollutvalget skal minst én gang i valgperioden, og senest innen utgangen av året etter at 

kommunestyret eller fylkestinget er konstituert, utarbeide en plan som viser på hvilke områder det skal 

gjennomføres forvaltningsrevisjoner. 

Det er vidare eit krav at plan om forvaltningsrevisjon skal vere basert på ein risiko- og vesentlegvurdering 

(ROV-vurdering): 

Planen skal baseres på en risiko- og vesentlighetsvurdering av kommunens eller fylkeskommunens 

virksomhet og virksomheten i kommunens eller fylkeskommunens selskaper. 

Hensikten med ROV-vurderinga er å skaffe relevant informasjon om verksemda i fylkeskommunen og i 

selskapa der fylkeskommunen har eigarinteresser, slik at det er mogleg for kontrollutvalet å leggje ein plan 

for forvaltningsrevisjon og å prioritere mellom ulike område og ulike selskap der det kan vere aktuelt å 

gjennomføre forvaltningsrevisjon. 

Det er fylkestinget som vedtek plan for forvaltningsrevisjon. Fylkestinget kan delegere til kontrollutvalet å 

gjere endringar i planen. 

1.3 Eigarskapskontroll 

Eigarskapskontroll er ei oppgåve som er lagt til kontrollutvalet etter kommunelova § 23-2 bokstav d), og 

er nærare skildra i kommunelova § 23-4. Der går det fram at eigarskapskontroll inneber å kontrollere om 

forvaltninga av fylkeskommunen sine eigarinteresser blir skjøtta i samsvar med regelverk, fylkestinget sine 

vedtak og anerkjende prinsipp for eigarstyring. 

Kommunelova § 23-4 anna ledd stiller krav om at det skal utarbeidast ein plan for eigarskapskontroll: 

Kontrollutvalget skal minst én gang i valgperioden, og senest innen utgangen av året etter at 

kommunestyret eller fylkestinget er konstituert, utarbeide en plan for hvilke eierskapskontroller som skal 

gjennomføres. 

Som med plan for forvaltningsrevisjon, skal også plan for eigarskapskontroll vere basert på ei ROV-

vurdering: 

Planen skal baseres på en risiko- og vesentlighetsvurdering av kommunens og fylkeskommunens eierskap.  

Hensikten med ROV-vurderinga er å skaffe relevant informasjon om kor det er størst behov for 

eigarskapskontroll, slik at det er mogleg for kontrollutvalet å leggje ein plan for eigarskapskontroll og å 

prioritere kva eigarskapskontrollar det kan vere aktuelt å gjennomføre. 

Det er fylkestinget som vedtek plan for eigarskapskontroll. Fylkestinget kan delegere til kontrollutvalet å 

gjere endringar i planen. 



 

  

1.4 Vår tilnærming til risiko- og vesentlegvurdering – involvering og forankring 

I prosessen med ROV-vurderingar og utforming av planar, nyttar vi ein metodikk med høg grad av 

involvering, både av kontrollutvalet og av sentrale aktørar i administrasjonen og i fylkestinget. Med ei 

tilnærming der utvalet spelar ei aktiv rolle vil vi sikre at vi avdekker kva forvaltningsområde, kva selskap 

og kva eigarskap det er knytt størst risiko til. I tillegg vil høg grad av involvering bidra til å forankre 

planarbeidet og gjere det kjent både i fylkestinget og i administrasjonen. Dette vil skape eit godt grunnlag 

for gjennomføringa av prosjekta som blir prioritert i planane. 

Vi ønskjer at arbeidet med ROV-vurderingane skal gjennomførast med vekt på: 

• Involvering og forankring i administrasjonen 

• Involvering og forankring i fylkestinget 

• Involvering og forankring i kontrollutvalet 

Ei brei forankring og involvering vil sikre følgjande: 

• Kontrollutvalet får informasjon om dei sentrale risikoområda i fylkeskommunen 

• Prosjekta kontrollutvalet vel er dei med høgast risiko 

• Legitimitet for val av prosjekt i fylkestinget og i administrasjonen 

• Læring og forbetring i administrasjonen 

I tillegg til grunnlag for val av prosjekt vil ROV-vurderingane også gje innspel til tema som kontrollutvalet 

kan følgje opp gjennom andre metodar som til dømes orienteringar frå administrasjonen. 

 

 

 

  



 

  

2. Risiko- og vesentlegvurdering 

2.1 Innleiing 

Formålet med ROV-vurderingane er å skaffe relevant informasjon om verksemda til fylkeskommunen, slik 

at det er mogleg for kontrollutvalet å leggje planar for forvaltningsrevisjonar og eigarskapskontrollar, og å 

prioritere mellom ulike område og selskap der det kan vere aktuelt å gjennomføre prosjekt. 

ROV-vurderingane vil avdekkje indikasjonar på avvik eller sårbare område i forvaltninga og selskapa der 

fylkeskommunen har eigarskap, sett i forhold til regelverk, politiske mål og vedtak. I denne samanhengen 

viser «risiko» til sannsynet for og konsekvensane av at det kan førekome avvik frå til dømes regelverk, 

mål, vedtak og andre føringar som fylkeskommunen har sett. Risiko vil bli vurdert innanfor alle 

fylkeskommunen sine tenesteområde og eigarskap.  

På bakgrunn av ROV-vurderinga vil det bli utarbeidd forslag til forvaltningsrevisjons- og eigarskapskontroll-

prosjekt, og kontrollutvalet må sjølv vurdere dei ulike områda opp mot kvarandre, og avgjere kva dei 

meiner det er mest vesentleg å undersøkje.1 

2.2 Analysedokument 

Det vil bli utarbeidd eitt analysedokument i samband med ROV-vurderingane som vil omfatte vurderingar 

av risiko og vesentlegheit knytt til både forvaltningsrevisjon og eigarskapskontroll. Analysedokumentet vil 

gje eit grunnlag for kontrollutvalet til å velje ut og prioritere prosjekt, og legg slik grunnlag for både plan 

for forvaltningsrevisjon og plan for eigarskapskontroll. 

2.2.1 Del 1: Forvaltningsrevisjon 

Seksjon 1: Innleiing 

I denne seksjonen vil vi beskrive arbeidet med plan for forvaltningsrevisjon og utarbeidinga av ROV-

vurderinga. Vi vil også beskrive kva metodar som er nytta. 

Seksjon 2: Risikoanalyse 

I denne seksjonen vil vi gjere ein oppsummerande presentasjon og analyse av data knytt til kvart 

tenesteområde og kvart selskap, slik at det går fram kva område og kva selskap det er knytt risiko til. 

Seksjon 3: Identifiserte behov for forvaltningsrevisjon 

I denne siste seksjonen i del 1 vil vi samanfatte dei område det er knytt størst risiko til, basert på 

risikoanalysen i seksjon 2, og knytte desse til moglege forvaltningsrevisjonsprosjekt. Det er kontrollutvalet 

som skal prioritere mellom prosjekta. Kontrollutvalet står også fritt til å leggje til og ta bort prosjekt. Dette 

vil skje i prosessmøte 2 med kontrollutvalet (sjå avsnitt 2.3.7). 

2.2.2 Del 2: Eigarskapskontroll 

Seksjon 1: Innleiing 

I denne seksjonen vil vi beskrive arbeidet med plan for eigarskapskontroll og utarbeidinga av ROV-

vurderinga. Vi vil også beskrive kva metodar som er brukte. 

Seksjon 2: Risikoanalyse 

I denne seksjonen vil vi gjere ein oppsummerande presentasjon og analyse av data slik at det er mogleg 

å peike ut kva eigarskap det er knytt risiko til. 

Seksjon 3: Identifiserte behov for eigarskapskontroll 

I den siste seksjonen i del 2 vil vi samanfatte dei eigarskapa det er knytt størst risiko til, basert på 

risikoanalysen i seksjon 2, og knytte desse til moglege eigarskapskontrollar. Det er kontrollutvalet som 

skal prioritere mellom prosjekta. Kontrollutvalet står også fritt til å leggje til og ta bort prosjekt. Dette vil 

skje i prosessmøte 2 med kontrollutvalet (sjå avsnitt 2.3.7). 

                                                

1 For ein nærare presentasjon av ROV-vurdering, sjå kapittel 6 i Kontrollutvalshandboka utgjeve av kommunal-
departementet (https://www.regjeringen.no/no/dokumenter/kontrollutvalgsboken/id2468270/).  

https://www.regjeringen.no/no/dokumenter/kontrollutvalgsboken/id2468270/


 

  

2.3 Metodisk tilnærming og involvering av sentrale aktørar 

2.3.1 Dokumentanalyse 

Dokumentanalysen tar utgangspunkt i planar, meldingar og rapportar frå fylkeskommunen. Vi vil òg 

undersøkje kva tilsyn som er gjennomført og eventuelt planlagt i fylkeskommunen. Desse vil samle gje eit 

oversyn over fylkeskommunen sine mål og strategiar, samt gje eit viktig bidrag til å avdekkje område med 

risiko eller behov for forbetring.  

2.3.2 Statistikk 

Offentleg statistikk er i første rekkje henta frå KOSTRA,2 og viser tal frå alle tenesteområda som blir 

gjennomgått i analysen. I analysen vil vi gjere ei samanlikning av fylkeskommunen sine tal opp mot tal frå 

andre fylkeskommunar, noko som gjev eit godt grunnlag for å finne indikasjonar på avvik eller forbetrings-

område. 

2.3.3 Gjennomgang av selskapsopplysningar i bedriftsdatabase 

Deloitte nyttar Bisnode SmartCheck for å få tilgang til rekneskapsopplysningar og informasjon om eigarskap 

og eigarskapsstruktur. Denne informasjonen vil nyttast både for å få oversyn over alle aktuelle selskap 

som skal omfattast av ROV-vurderingane, og for å avdekkje eventuelle risikoar gjennom dei føreliggjande 

finansielle nøkkeltala. 

2.3.4 Intervju 

Vi vil gjere intervju med både politiske og administrative leiarar i fylkeskommunen. Vi ønskjer å intervjue 

fylkesrådmann og dei sju fylkesdirektørane. Vi vil også intervju to til tre sentrale tillitsvalde i 

fylkeskommunen. I tillegg vil vi intervjue fylkesordførar, fylkesvaraordførar og dei fire leiarane for 

hovudutvala (seks personar). Intervjua vil bli gjennomført per telefon for å sikre ei effektiv gjennomføring. 

2.3.5 Elektronisk spørjeundersøking 

Administrative leiarar og heile fylkestinget blir involvert i ROV-vurderingane gjennom ei undersøkinga i 

Questback (elektronisk spørjeundersøkingsverktøy). I denne blir desse bedne om å peike på potensielle 

risikoar innanfor det tenesteområdet dei har ansvar for eller kjenner til, samt risikoområde knytte til selskap 

fylkeskommunen eig. 

2.3.6 Prosessmøte 1 med kontrollutvalet 

I det første prosessmøtet vil kontrollutvalet få høve til å 

diskutere og vurdere risikoar innanfor fylkeskommunen sine 

ansvarsområde og knytt til drifta i selskapa der 

fylkeskommunen har eigarinteresser, basert på eiga erfaring 

frå arbeidet i kontrollutvalet.  

I denne prosessen nyttar vi eit «risikospel» som har ei 

oversikt over dei ulike tenesteområda i fylkeskommunen. 

Ved bruk av farga spelbrikker får kontrollutvalsmedlemmane 

høve til å vurdere risiko knytt til ulike tenesteområde. 

2.3.7 Prosessmøte 2 med kontrollutvalet 

Føremålet med det andre prosessmøtet er at kontrollutvalet 

skal gjennomføre si endelege prioritering til plan for 

forvaltningsrevisjon og plan for eigarskapskontroll. Som eit 

grunnlag for diskusjonen i møtet vil analysedokumenta bli 

ferdiggjort og lagt fram for kontrollutvalet i god tid før møtet. I dokumenta vil alle data som er samla inn 

bli presentert i ei risikovurdering, inkludert dei data som blei samla inn frå kontrollutvalet i prosessmøte 1. 

På bakgrunn av risikoanalysen vil det gå fram kva område det er knytt størst risiko til.  

Det er kontrollutvalet som i prosessmøtet skal prioritere og vurdere dei ulike risikoområda og avgjere kva 

område og selskap som skal bli gjenstand for forvaltningsrevisjon, og kva eigarskap ein skal prioritere å 

gjere eigarskapskontroll med. 

                                                

2 KOmmune-STat-RApportering (https://www.ssb.no/offentlig-sektor/kostra/).  

https://www.ssb.no/offentlig-sektor/kostra/


 

  

3. Plan for forvaltningsrevisjon og plan for 

eigarskapskontroll 

Når ROV-vurderingane er gjennomførte og kontrollutvalet har prioritert prosjekta i prosessmøte 2, vil vi 

utarbeide utkast til plan for forvaltningsrevisjon og utkast til plan for eigarskapskontroll.  

Utkast til plan for forvaltningsrevisjon vil omfatte: 

• Skildring av forvaltningsrevisjon 

• Skildring av ROV-vurderinga 

• Liste med prioriterte prosjekt der det går fram prosjekttittel, tema og problemstillingar 

• Liste med uprioriterte prosjekt der det går fram prosjekttittel og tema 

• Retningsliner for bestilling av prosjekt, rapportering og endringar i planen 

Utkast til plan for eigarskapskontroll vil omfatte: 

• Skildring av eigarskapskontroll 

• Skildring av ROV-vurderinga, inkludert ei liste over eigarskapa til fylkeskommunen 

• Liste med prioriterte prosjekt der det går fram prosjekttittel, tema og problemstillingar 

• Ev. liste med uprioriterte prosjekt der det går fram prosjekttittel og tema 

• Retningsliner for bestilling av prosjekt, rapportering og endringar i planen 

Utforming av utkast til planar for forvaltningsrevisjon og eigarskapskontroll vil skje i nær dialog med 

kontrollutvalet. 

 

  



 

  

4. Tid og ressursbruk 

4.1 Nøkkelpersonell 

Birte Bjørkelo er oppdragsansvarleg partnar på oppdraget. I tillegg vil teamet bestå av prosjektleiar Kari 

Gåsemyr, med prosjektmedarbeidarar Samson Kleve Johnsen og Ingrid Kalsnes. Deloitte har sett saman 

eit team som sikrar at prosjektet blir gjennomført i samsvar med gjeldande retningsliner, samt med 

nødvendig kompetanse og erfaring innanfor kommunal revisjon. 

4.2 Ressursbruk og gjennomføringsplan 

Med utgangspunkt i prosjektet sin karakter og planen som er lagt for korleis prosjektet skal bli gjennomført 

vil det ta totalt 196 timar å gjennomføre prosjektet.  

Prosjektet vil gjennomførast våren 2020, slik at forslag til plan for forvaltningsrevisjon og plan for 

eigarskapskontroll kan leggjast fram for fylkestinget i september  2020. 

Sjå vedlegg for oversikt over timefordeling. 

Fakturering av kostnadane ved prosjektet vil skje i samsvar med avtale mellom Vestland fylkeskommune 

og Deloitte.  

 

Bergen, 29. januar 2020 

 

 

 

_________________________________ 

Birte Bjørkelo 

Oppdragsansvarleg partnar 

